
Vendim  nr. 83, datë 08.10.2009

Kolegji i Gjyqtarëve të Gjykatës Kushtetuese të Republikës së Shqipërisë, i përbërë nga:
Fehmi Abdiu,


Anëtar  i Gjykatës Kushtetuese

Xhezair Zaganjori,

Anëtar  i

“
Sokol Berberi,
            
Anëtar  i

“
në datë 08.10.2009, mori në shqyrtim paraprak kërkesën me nr.83 Akti, që i përket: 

K Ë R K UE S: 
 PETRIT SULEJMANI
O B J E K T I:
Shfuqizimi si të papajtueshëm me Kushtetutën i vendimeve nr.211, datë 22.04.2008 të Gjykatës së Rrethit Gjyqësor Fier; nr.122, datë 11.11.2008 të Gjykatës së Apelit Vlorë dhe nr.00-2009-5 (4), datë 19.01.2009 të Kolegjit Penal të Gjykatës së Lartë (Dhoma e Këshillimit). 
Kolegji i Gjykatës Kushtetuese pasi shqyrtoi kërkesën, dokumentet shoqëruese dhe bisedoi çështjen në tërësi,
V Ë R E N:
Gjykata e Rrethit Gjyqësor Fier, me vendimin nr.211, datë 22.04.2008, ka vendosur refuzimin e kërkesës së kërkuesit për rivendosje në afat të së drejtës për të bërë ankim ndaj vendimit penal nr.251, datë 31.10.2005 të Gjykatës së Rrethit Gjyqësor Fier, e cila ka deklaruar kërkuesin fajtor për veprën penale të “shfrytëzimit të prostitucionit në rrethana rënduese” dhe e ka dënuar me 10 vjetë burgim dhe 300.000 lekë gjobë. Gjykata e Apelit Vlorë, me vendimin nr.122, datë 11.11.2008 ka vendosur lënien në fuqi të vendimit të Gjykatës së Rrethit Gjyqësor Fier. Gjykata e Lartë, me vendimin nr.00-2009-5 (4), datë 19.01.2009 ka vendosur mospranimin e rekursit.
Kërkuesi pretendon se ndaj tij është zhvilluar një proces i parregullt ligjor pasi:

- gjykatat nuk kanë pasur parasysh përcaktimin që bën neni 122, pika 2 e Kushtetutës mbi epërsinë e një marrëveshjeje ndërkombëtare mbi ligjet e vendit që nuk pajtohen me të. 
- vendimet janë marrë në kundërshtim me Kartën Ndërkombëtare të të Drejtave të Njeriut (nenet 7, 8, 9, 10, 11, 12); Protokollin e Dytë Shtesë të Konventës Europiane për Ekstradimet; nenet 23, 24, 25, 26 të Konventës Europiane për Vlefshmërinë Ndërkombëtare të Gjykimeve Penale.
- kërkuesit i është injoruar garancia e qeverisë shqiptare (Ministrisë së Drejtësisë), dhënë Gjykatës së Lartë të Koln-it me shkresën nr.373/6 Prot., datë 17.12.2007, për sigurimin nga autoritetet shqiptare që kërkuesit t’i jepej mundësia e një procesi të ri gjyqësor, ku t’i jepej e drejta për tu mbrojtur dhe njëkohësisht ku fillon afati i ri i shyrtimit të procesit gjyqësor”.
- Gjykata e Strasburgut, përveçse e vlerëson si shkelje dhe e njeh të parregullt gjykimin në mungesë, përsëritjen e gjykimit e çmon si respektim të së drejtës për një proces të rregullt ligjor, pavarësisht nga koha apo afatet ligjore në rastin e kapjes së të gjykuarit. 
Kolegji i Gjykatës Kushtetuese rithekson se problemet e interpretimit dhe zbatimit të ligjit mund të merren në konsideratë prej Gjykatës Kushtetuese vetëm nëse cenohet e drejta kushtetuese për një proces të rregullt ligjor. Në kërkesën e paraqitur nuk evidentohet në mënyrë të qartë dallimi i pretendimeve për paligjshmërinë e vendimeve të marra nga gjykatat e sistemit gjyqësor nga pretendimet për antikushtetutshmërinë e tyre. Pretendimi i kërkuesit për cenim të procesit të rregullt ligjor për shkak se gjykatat nuk kanë pasur parasysh përcaktimin që bën neni 122, pika 2 e Kushtetutës mbi epërsinë e një marrëveshjeje ndërkombëtare mbi ligjet e vendit që nuk pajtohen me të është haptazi i pabazuar dhe nuk mund të trajtohet si shkak në kuadrin e shkeljes së të drejtës për një proces të rregullt ligjor. 

PËR KËTO ARSYE;
Kolegji i  Gjyqtarëve të Gjykatës Kushtetuese të Republikës së Shqipërisë, në bazë të nenit 31 të ligjit nr. 8577, datë 10.02.2000, “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

